
AMANAT REKTOR  
UiTM CAWANGAN JOHOR 2026: 

“INTEGRITI TERAS KECEMERLANGAN  
PEMACU KEBITARAAN” 

 
SLAID 01: PENGENALAN  
 
Kata Sasterwan Negara, Baha Zain; 

‘Betapa susah menemukan makna dengan kata,  

demikian payah menyalut budi dengan bahasa,  

gerak rasa pujangga lama; 

terkilat ikan di air, tahu jantan betinanya.  

 

Sungguh, bahasa itu mewarnai bangsa, kerana budi 
tuan puan teguhlah saya di sini, redha menongkah 
cabaran, berjuang untuk universiti keramat ini. 
Sesungguhnya Allah Maha mengetahui segalanya.  
 
Alhamdulillah, terima kasih Saudara Pengacara Majlis, Ts. 

Hazriel Faizal Pahroraji, dan Dr. Mohd Rilizam Rosli atas 

kesudian membacakan doa. Semoga setiap doa yang 

dipanjatkan menjadi rahmat dan keberkatan untuk kita 

semua. 

Terima kasih daun keladi, 

Doa dibaca moga diberkati. 

 

Assalamualaikum W.B.T dan Salam Sejahtera, 

 
Salam UiTM Dihatiku 

Salam UiTM Johor Kampus Simfoni Alam 

Salam Maju Johor   

 

Yang Berusaha, 

Barisan Pengurusan Eksekutif Negeri, UiTM Cawangan 

Johor 

 

Dr. Nor Hazila Ismail  

Timbalan Rektor Hal Ehwal Akademik  

 

Encik Irwan Ismail  

Timbalan Rektor Hal Ehwal Pelajar 

 

Dr. Faridah Najuna Misman 

Timbalan Rektor Penyelidikan dan Jaringan Industri 

Dr. Siti Khadijah Alias  

Penolong Rektor Kampus Pasir Gudang  

 

Encik Mohamad Faizul Mohd Ruslan 

Timbalan Pendaftar Kanan 

 

Encik Azman Bujal  

Menjalankan Tugas Timbalan Bendahari  

 

Ts. Ahmad Shahrizan Mohamed Esman 

Timbalan Pengarah Pengurusan Fasiliti 

 

Puan Mawar Noor Abdullah 

Timbalan Ketua Pustakawan 

 

Barisan Ketua-Ketua Pusat Pengajian,  

 

Ketua-Ketua Unit serta Barisan Koordinator, dan 

Penyelaras. YBrs. Prof. Madya/Dr/Tuan-Tuan dan 

Puan-Puan Serta Seluruh Warga Kampus Yang Dikasihi 

Sekalian    

Syukur ke hadirat Ilahi kita semua dapat berkumpul 

secara fizikal di Kampus Pasir Gudang dan secara maya 

di YouTube rasmi UiTM Cawangan Johor. Apa khabar 

warga UiTM Cawangan Johor yang saya kasihi sekalian?  

 

Terlebih dahulu jutaan terima kasih diucapkan kepada 

jawatankuasa majlis yang diketuai oleh YBrs Dr Siti 

Khadijah sendiri dibantu oleh Bahagian Pentadbiran dan 

unit-unit lain, alhamdulillah Allah jodohkan kita 

bersama-sama berkumpul dan pada hari ini insyaAllah 

saya akan bentangkan hala tuju, menyelaraskan visi 

utama kita, meneliti sejauhmana pencapaian kita, dan 

menyasarkan destinasi kita bagi tahun 2026.  

 

 

 

 

 

 

 

5 
 



 
 

SLAID 02: SURAH AL-ANFAL 
 

Warga UiTM Cawangan Johor yang saya kasihi sekalian, 

  

‘Jaga lisanmu, kerana kata-kata juga merupakan amanah. 

Jadi gunakanlah untuk berbicara yang baik-baik sahaja 

dan berguna untuk yang lain. Surah Al-Anfal, ayat 27 

dalam Al-Quran, menekankan kepentingan menjaga 
amanah, tidak mengkhianati tanggungjawab, sama ada 

terhadap Allah, Rasul, atau tanggungjawab yang 

diamanahkan kepada kita. Firman Allah SWT; 

 
"Wahai orang-orang yang beriman! Janganlah kamu 
mengkhianati (amanah) Allah dan Rasul-Nya dan 
(janganlah) kamu mengkhianati amanah-amanahmu, 
sedang kamu mengetahui (salahnya)". 
​  

Saya mulakan dengan ayat ini sebagai pembuka amanat 

tahun baharu 2026. Kekuatan kita sebagai hambaNya 

adalah bagaimana teguhnya kita berpegang kepada 

ajaranNya.  Riwayat Ibn Hibban menyatakan; Tidak 

sempurna iman bagi orang yang tidak amanah, dan tidak 

sempurna agama bagi orang yang tidak setia terhadap 

janjinya.  

SLAID 03: KERANGKA AMANAT 
          

Secara dasarnya, amanat yang ingin saya sampaikan 

pada hari ini berteraskan kepada satu kerangka yang 

jelas, dengan integriti diangkat sebagai teras 

kecemerlangan dan pemacu kebitaraan institusi kita. 
 

Saya akan mulakan perkongsian saya dengan: 

 

●​Ucapan Selamat Tahun Baharu 2026 

●​Sekilas Amanat Tahun Baharu 2026 

●​Perkembangan Kampus 

●​Cabaran Tahun 2026 

●​Aspirasi Rektor 

dan diakhiri dengan  
●​Kaedah Pelaksanaan Aspirasi 

 

Bagi memastikan UiTM Cawangan Johor terus relevan, 

mampan dan disegani. Saya menyeru seluruh warga 

UiTM Cawangan Johor bersama-sama saya sepanjang 

amanat ini.  

Gunung Ledang sama didaki, 
Sungai Johor sama direnang,  
Jikalau semua bersatu hati, 
Kerja yang payah menjadi senang.  
 

Ayuh kita sederap menjunjung amanah dengan penuh 

tanggungjawab, iltizam dan semangat kekitaan. Kehadiran 

tuan-tuan dan puan-puan pada hari ini melambangkan 

komitmen serta kebersamaan kita dalam meneruskan 

amanah dan tanggungjawab yang digalas bersama. 

Terima kasih semua, juga yang berada dalam talian.  

SLAID 04: 2026 
 
Hadirin sekalian,  

365 hari setiap tahun, hari baharu yang bakal kita terokai 

dan saya kira kita juga ada 365 peluang baharu. 

Pembinaan otak dan watak seseorang pemimpin saya 

percaya akan bermula daripada bagaimana kita mengolah 

dan menetapkan minda (mindset) kita . Saya sarankan 

kepada semua warga untuk mengunakan Growth Mindset 

dalam setiap urusan.  

 

Benar, kita perlu bermuhasabah, menilai kejayaan, 

kedukaan mahupun rintangan yang dialami. Namun 

biarlah berpada-pada untuk merintih. Bangkit dan terus 

berjuang bak kata peribahasa melayu; ‘membujur lalu, 

melintang patah’.  

 

Doa saya, semoga kedatangan tahun baru ini menjadi 

pembakar semangat untuk kita semua di UiTM Cawangan 

Johor, agar terus bekerja bersama sebagai satu pasukan, 

berdisiplin, bertekad, dan tidak mudah berputus asa dalam 

mencapai kecemerlangan UiTM dan diri masing-masing.  

 

Oleh itu, tidaklah terlambat untuk saya zahirkan ucapan 

Selamat Tahun Baharu 2026 kepada seluruh warga. Tidak 

dilupakan juga kepada warga kita yang akan menyambut 

Tahun Baharu Cina 2026 iaitu Tahun Kuda. Semoga 

perayaan ini membawa kebahagiaan dan kesejahteraan 

kepada semua.  

 

Tahun ini saya perkenalkan satu lagi tanda pagar (#) 

baharu UiTM Cawangan Johor iaitu 

#UiTMJohorPremium2030. Saya mahu UiTM Cawangan 

Johor dikenali sebagai universiti yang premium setanding 

dengan universti terkemuka dunia.   

SLAID 05: HARAPAN & TEKAD TAHUN 2026 
 
Warga UiTM Cawangan Johor yang saya hormati 

sekalian, 

 

Tahun 2026 menuntut kita untuk melangkah dengan 

harapan yang jelas dan tekad yang lebih kukuh. Dalam 

mendepani cabaran yang semakin kompleks, saya ingin 

menegaskan lima pegangan utama yang akan menjadi 

asas kepada gerak kerja dan budaya kita bersama. 

 

●​Pertama, mempunyai daya tahan atau resilience - 

Kita perlu kekal cekal dalam menghadapi perubahan, 

cabaran dan tekanan. Keupayaan untuk bangkit, 

menyesuaikan diri dan terus melangkah ke hadapan 

adalah kekuatan utama warga UiTM. 

 

●​Kedua, berasaskan data atau data-oriented - Setiap 

keputusan dan tindakan yang kita ambil perlu 

disokong oleh fakta, analisis dan maklumat yang 

tepat. Budaya kerja berasaskan data akan 

menjadikan kita lebih berfokus, telus dan berkesan. 

 

●​Ketiga, bertunjangkan pandu arah atau navigation 

- Kita mesti jelas tentang hala tuju yang ingin dicapai. 

Setiap warga UiTM perlu memahami peranan 

masing-masing dan bergerak seiring dengan 

perancangan strategik universiti. 

 

●​Keempat, berorientasikan keberhasilan atau 
outcome-based - Usaha kita tidak sekadar tertumpu 

kepada proses, tetapi kepada impak dan hasil yang 

memberi manfaat kepada pelajar, universiti dan 

masyarakat. Kejayaan harus diukur melalui 

pencapaian yang nyata dan bermakna. 

 

●​Dan kelima, kecekapan atau efficiency - Kita perlu 

memanfaatkan sumber yang ada secara optimum, 

mengurangkan pembaziran, mempercepatkan 

penyampaian perkhidmatan dan meningkatkan 

produktiviti dalam semua aspek kerja. 

Warga UiTM yang saya kasihi, 5 tekad ini bukan sekadar 

slogan, tetapi merupakan komitmen bersama untuk 

menjadikan UiTM Cawangan Johor sebuah kampus yang 

berdaya tahan, berfokus, cekap dan berimpak tinggi. 

SLAID 06: TEMA AMANAT 
 

Pada tahun ini saya membawakan tema; ‘Integriti Teras 
Kecemerlangan, Pemacu Kebitaraan’. Pemilihan tema 

ini sebagai cerminan kepada nilai asas yang mesti 

menjadi pegangan utama seluruh warga UiTM. 

 

Integriti bukan sekadar prinsip, tetapi teras kepada kualiti 
dan mutu pendidikan yang kita tawarkan. Menjadi asas 

dalam memastikan setiap keputusan, tindakan dan 

pelaksanaan yang kita lakukan sentiasa berlandaskan 

kejujuran, amanah dan tanggungjawab. 

 

Dalam usaha memacu kecemerlangan dan kebitaraan 
universiti, peningkatan integriti tidak hanya tertumpu 

kepada pemantapan ilmu pengetahuan dan kemahiran 

semata-mata. Ia turut merangkumi pembentukan sikap, 
etika kerja dan komitmen yang padu terhadap profesion 

pendidikan. 

Warga UiTM yang saya kasihi, 

 

Apabila integriti dijadikan budaya, maka kecemerlangan 

akan menjadi hasilnya, dan kebitaraan akan lahir secara 

berterusan. Justeru, saya menyeru seluruh warga UiTM 

Cawangan Johor agar menjadikan integriti sebagai nilai 
teras dalam setiap peranan dan tanggungjawab, demi 

memastikan UiTM terus unggul, diyakini dan disegani. 

SLAID 07: SEKILAS AMANAT TAHUN 2026 
 

Hadirin sekalian,  

Sebelum menetapkan matlamat, kita harus jelas hala tuju 

Negara, kementerian mahupun UiTM secara keseluruhan 

terhadap Institusi Pendidikan Tinggi ini. Oleh itu, ayuh 

saya bawakan anda informasi penting (tidak secara 

keseluruhan) dalam susur galur sistem kita agar petunjuk 

prestasi, sasaran mahupun perancangan tahun 2026 

UiTM Cawangan Johor berada pada landasan yang tepat. 

SLAID 08: 8 INISIATIF RPN 2026-2035 
 
Warga UiTM Cawangan Johor yang saya hormati, 

 

YAB Perdana Menteri dalam Peluncuran Rancangan 
Pendidikan Negara 2026 hingga 2035 pada 20 Januari 
2026 menggariskan 8 inisiatif utama yang menjadi teras 

kepada hala tuju pendidikan tinggi negara. UiTM 

menyokong sepenuhnya inisiatif ini demi memastikan 

akses pendidikan yang inklusif, berkualiti dan mampan. 

 

Inisiatif tersebut merangkumi jaminan tempat di IPTA, 

pendidikan percuma untuk pelajar OKU dan keluarga 

miskin tegar, penambahan tempat kursus, penyelarasan 

pendidikan di bawah Kementerian Pendidikan Tinggi, 

penyediaan penginapan pelajar, pemerkasaan subjek 

MPU serta pengukuhan TVET sebagai pemacu kemahiran 

negara. 

 

Kesemua inisiatif ini menuntut kesediaan, kebersamaan 
dan komitmen daripada kita semua. Saya yakin warga 

UiTM Cawangan Johor akan terus memainkan peranan 

aktif bagi menyokong agenda nasional ini dengan penuh 

amanah, integriti dan kecemerlangan. 

SLAID 09: 7 TUJAHAN TAHUN 2026 KPT 
 

Tuan-Tuan dan Puan-Puan,  

 

Kementerian Pendidikan Tinggi telah menggariskan tujuh 

(07) fokus utama sebagai panduan hala tuju pendidikan 

tinggi negara bagi tahun 2026. 

 

Tujahan ini merangkumi pelaksanaan Rancangan 
Pendidikan Tinggi Malaysia 2026–2035, peranan 

akademia sebagai pembina bangsa, penambahbaikan 

kemenjadian siswa dari dasar kepada realiti, serta 

pengukuhan tadbir urus yang lebih tangkas dan 
berkesan. 

 

Selain itu, pendidikan teknikal dan profesional melalui 
Pelopor pendidikan teknikal dan professional negara 
(POLYCC) terus diperkasa, hubungan alumni kembali 
menyumbang kepada universiti diperkukuh, dan 

kecerdasan buatan sebagai pemacu utama 
transformasi pendidikan tinggi diberi penekanan. 

Ketujuh-tujuh tujahan ini menjadi rujukan penting dalam 

memastikan UiTM terus relevan, berdaya saing dan 
berimpak tinggi dalam ekosistem pendidikan tinggi 
negara. 

SLAID 10: MODEL BUDI, UiTM2030 TERAS IMPAK & 
KESEJAHTERAAN INSAN.  
 

Warga yang saya hormati,  

 
Suka saya ingatkan, hala tuju UiTM pada tahun ini 

digerakkan berlandaskan Model Budi, iaitu pembentukan 

warga universiti yang seimbang dari segi ilmu, nilai, 
integriti dan akhlak, sebagai DNA UiTM. 

 

YBhg Datuk NC, dalam ucapan amanatnya turut 

membentangkan UiTM2030 Teras Impak. Melalui teras 

ini, UiTM akan menumpukan kepada kecemerlangan 

akademik, transformasi digital, kebolehpasaran graduan, 

penyelidikan berimpak serta tadbir urus yang tangkas dan 

berintegriti. Semuanya  demi UiTM terus relevan dan 

berdaya saing. 

 

Dalam masa yang sama, Kesejahteraan Insan menjadi 

teras penting, memastikan kebajikan, kesihatan mental, 

persekitaran kerja yang kondusif dan keseimbangan 

kehidupan warga UiTM sentiasa diberi perhatian. 

 

Saya percaya, gabungan ketiga-tiga teras ini akan 

memastikan UiTM kekal sebagai universiti unggul 
pemacu Bumiputera profesional, berjiwa insan dan 

berimpak tinggi. 

SLAID 11: VISI, MISI, MOTTA, FALSAFAH & OBJEKTIF 
UiTM - Visi & Misi 
 
 
Hadirin sekalian,  

 

Sebagai warga UiTM anda tentunya tahu, pada 13 

November 2025 UiTM telah melancarkan Visi, Misi, 

Falsafah dan Objektif (VMFO) yang baharu. Bukan 

sekadar deklarasi, VMFO membawa arah baharu untuk 

kita sebagai warga terus melangkah dengan semangat 

dan jiwa yang diperbaharui.  

 

Oleh itu, ambil tahu dan cakna terhadap perubahan, saya 

melihat jika arah dan sasaran hendak dibentuk, visinya 

perlulah jelas agar segala matlamat akan tercapai. Buat 

warga yang baharu menyertai UiTM, saya kira ini bentuk 

hafalan yang baik, bagi memurnikan rasa cinta kita 

terhadap institusi keramat ini.  
 

 

Visi baharu UiTM kini adalah Universiti unggul pemacu 
Bumiputera Profesional. 

Dan Misi UiTM adalah  

 

Melonjak keilmuan, adab dan kepakaran bumiputera agar 

berjiwa usahawan melalui kurikulum termaju, 

pembangunan bakat, penyelidikan berimpak, dan sinergi 

industri ke arah kemakmuran tanah air serta 

kesejahteraan sejagat. 

SLAID 12: VISI, MISI, MOTTA, FALSAFAH & OBJEKTIF 
UiTM - Motto & Falsafah 
 

Manakala Motto UiTM adalah: Usaha, Takwa, Mulia 
 

dan  

 

Bagi Falsafah UiTM, Kita percaya Allah SWT 

menganugerahi manusia dengan bakat, minat dan 

kecenderungan yang sekiranya diasuh, dididik dan dilatih 

dengan sempurna melalui penjanaan, pemindahan dan 

pengintegrasian ilmu secara terbuka serta penerapan 

nilai-nilai Islam, mereka berkemampuan menjuarai 

transformasi diri, masyarakat dan negara.  

SLAID 13: OBJEKTIF  
 
Warga universiti yang saya kasihi, 

 

Universiti ini terus melangkah ke hadapan dengan satu 

tekad yang jelas, memperluas akses pendidikan tinggi, 

menyediakan pendidikan bertaraf dunia, dan melahirkan 

graduan holistik yang berdaya saing serta berjiwa 

kepimpinan. 

 

Kita komited menawarkan program akademik yang 

relevan dengan keperluan industri yang sentiasa berubah, 

memperkasa penyelidikan dan inovasi berimpak tinggi, 

serta membina ekosistem digital dan infrastruktur yang 

kondusif demi kecemerlangan berterusan. 

 

Dalam masa yang sama, kita menjunjung nilai, integriti 

dan tadbir urus yang telus, mengurus sumber dengan 

berhemah, serta mengukuhkan jaringan strategik bersama 

alumni, industri, komuniti dan kerajaan demi kelestarian 

universiti dan kesejahteraan negara. Inilah aspirasi kita 

kecemerlangan yang berteraskan ilmu, nilai dan 

kemanusiaan, menuju peringkat global. 

SLAID 14: GAMBAR PEMIMPIN  
 
Hadirin sekalian,  

 

Saya petik kata-kata daripada YBhg Datuk NC, dalam 

Amanat & Perasmian Minggu Destini Siswa 2025 yang 

lalu. Kata beliau,  

 

Di mana bumi dipijak,  
Di situ langit dijunjung, 
Yang didahulukan selangkah, 
Yang ditinggikan seranting, 
Yang dilebihkan serambut, 
Yang dimuliakan sekuku,  
 

Jika pendayung sudah ditangan, perahu sudah di air 
apa lagi harus ditunggu. Demi agama, bangsa dan 

tanah air ayuh kita berusaha, bertaqwa dan memuliakan 

pekerjaan ini. Sungguh janji Allah terhadap orang yang 

berusaha amatlah manis.  

Belajarlah dari sejarah, bukan mudah UiTM ini dibina, 

bukan sedikit air mata ditumpahkan dan saya percaya 

kepelbagaian proses telah menjadikan kita seadanya kini. 

Universiti ini melambangkan semangat, perjuangan dan 

kesetiaan warga serta graduannya seperti mana yang 

digambarkan dalam lagu UiTM dihatiku. Ayuh kita berdoa 

agar UiTM akan terus unggul untuk membina masa depan 

yang terus gemilang.   

SLAID 15: UiTM JOHOR 2026 ASPIRATION 
 

Hadirin yang saya hormati,  

 

Semangat juang yang tinggi, apabila disulami dengan 

usaha berterusan, tentunya akan melahirkan kejayaan 

yang gemilang. Oleh itu, “UiTM Cawangan Johor 2026 

membawa aspirasi From Far to Further. From GRU 
2025 to High Impact Premier University by 2030. 

 

From Far to Further, meneruskan lonjakan daripada 

kejayaan GRU 2025 ke arah pembinaan sebuah 

High-Impact Premier University pada tahun 2030.” 

 

Dengan asas integriti yang mantap, saya yakin kita 

berupaya menggalas amanah ini dan melaksanakannya 

dengan cemerlang. 

SLAID 16: PERKEMBANGAN KAMPUS 
 

Saya juga sertakan sedikit maklumat terkini berkenaan 

kampus kita baik di Kampus Segamat mahupun Pasir 

Gudang. Maklumat sebegini perlu diambil tahu bagi 

memastikan pengurusan operasi dan penawaran 

perkhidmatan berlangsung dengan telus serta cemerlang.  

SLAID 17: JKEN 
 

Tuan-Tuan dan Puan-Puan,  

 

Alhamdulillah berkuatkuasa 15 Januari lalu, lantikan saya 

juga disambung. InsyaAllah, saya mohon sikap kekitaan 

semua, bersama-sama saya kita bawa UiTM Cawangan 

Johor terus ke mercu.  

 

Saya juga mewakili warga ingin memperkenalkan barisan 

eksekutif UiTM Cawangan Johor yang baharu, iaitu YBrs 

Dr. Norhazila Ismail sebagai Timbalan Rektor Hal 
Ehwal Akademik dan Encik Azman Bujal, Menjalankan 
Tugas Timbalan Bendahari di UiTM Cawangan Johor. 
Mohon kedua-dua JKEN ini bangun untuk warga melihat 

dengan lebih jelas. Terima kasih.  

 
Dengan iltizam yang tinggi, saya yakin Timbalan Rektor 

Akademik yang baharu mampu menggalas tugas ini 

dengan baik serta komited.  

Saya juga ingin merakamkan jutaan terima kasih dan 

penghargaan kepada Encik Mohammed Affendy 
Mansor - Timbalan Bendahari, atas segala jasa dan 

sumbangan beliau sepanjang berkhidmat sebelum 

bersara wajib. En Mohammed Affendy buat pengetahuan 

semua sedang bercuti sebelum bersara wajib. 

SLAID 18: SELAMAT DATANG & SELAMAT 
BERTUGAS 
 

Hadirin sekalian,  
 
Mungkin saya tidak berkesempatan berjumpa semua 

warga yang baharu dilantik disebabkan oleh kekangan 

tugas serta urusan yang lain. Justeru, saya mengucapkan 

Selamat datang dan selamat menjalankan tugas kepada 

warga UiTM Cawangan Johor yang baharu melapor diri. 

Saya berharap tuan/puan dapat berkhidmat dengan penuh 

integriti, amanah dan memberikan komitmen yang 

cemerlang. 

SLAID 19: SELAMAT BERSARA 
 

 
Kepada rakan-rakan kita yang telah bersara, selamat 

bersara.  Terima kasih atas segala jasa, sumbangan dan 

dedikasi sepanjang perkhidmatan. Sesungguhnya atas 

segala jasa dan budi yang dicurahkan, kami berdoa agar 

Allah SWT membalasnya dengan ganjaran yang berlipat 

ganda.  

SLAID 20: SALAM TAKZIAH 
 

Mewakili warga, salam takziah saya ucapkan kepada 

seluruh ahli keluarga kakitangan serta mahasiswa/i UiTM 

Cawangan Johor yang telah pergi meninggalkan kita 

semua. Allah Maha Menyayangi mereka semua. Semoga 

roh mereka dicucuri rahmat dan ditempatkan dalam 

kalangan orang-orang yang beriman dan beramal soleh.  

 

Ayuh kita bertafakur sejenak, dalam agama 

masing-masing bagi memperingati warga kesayangan kita 

semua. Bagi yang beragama Islam, ayuh kita sedekahkan 

Al-fatihah. Al-Fatihah.  

 

Bagi kita yang masih diberi kesempatan, marilah kita terus 

beramal soleh, menabur kebaikan, dan menjadikan hidup 

ini penuh erti. 

SLAID 21: SYABAS & TAHNIAH 
 
Hadirin sekalian, mewakili seluruh warga UiTM Cawangan 

Johor saya mengucapkan syabas dan tahniah kepada 

semua graduan bagi Istiadat Konvokesyen UiTM ke 101, 

102 dan 103. Sedikit pesanan buat anak-anak sekalian, 

dunia yang bakal anda tempuhi kelak menuntut 

kebijaksanaan, ketabahan dan sikap keterbukaan yang 

tinggi. 

 

Anak-anak perlu terbuka dan berlapang dada belajar dan 

terus menambah nilai dalam segala urusan kerja. Gunalah 

ilmu yang telah disampaikan dengan penuh iltizam, 

semoga perjalanan hidup kalian dipermudahkan oleh Allah 

SWT.  

SLAID 22: SYABAS & TAHNIAH 
 

Hadirin Sekalian, saya mengucapkan syabas dan tahniah 

atas pencapaian memberangsangkan warga UiTM 

Cawangan Johor dari Kampus Pasir Gudang dan Kampus 

Segamat.  

 

Antara pencapaian cemerlang adalah Pengukuhan 

Hubungan bersama Kerajaan Negeri (Rombongan ke 

China pada 17-20 Disember 2025). Saya bersama-sama 

Dr Rosmawati berpeluang mengikuti rombongan kerajaan 

negeri ke beberapa daerah di Negara China, mempelajari 

serta mengukuhkan hubungan dengan institusi pendidikan 

serta industri di sana. InsyaAllah selepas ini rangka 

kerjasama susulan akan disertai dengan nota kerjasama.  

 

UiTM Cawangan Johor juga berbesar hati apabila diakui 

setanding dengan IPT tempatan yang lain dalam Johor Ivy 

League Universities Program. Terima kasih atas 

kepercayaan YAB Menteri Besar Johor dan kerajaan 

negeri terhadap kepakaran dan kebijaksanaan warga 

UiTM Cawangan Johor. Tahniah dan syabas saya 

ucapkan kepada Dr. Muhammad Asraf Hairuddin dan 
Prof. Madya Dr. Zamali Tarmudi yang telah dicadangkan 

untuk menghadiri rombongan ke Amerika Syarikat 

pertengahan tahun ini dan meneruskan agenda Johor Ivy 

League Universities Program. Tentunya usaha ini akan 

membawa kesan limpahan yang banyak kepada UiTM 

Cawangan Johor. 

 

Selain itu, tahniah diucapkan kepada Kumpulan CO2 

Mortar yang terdiri daripada Ts. Dr. Adrina Rosseira Abu 

Talip dan ahli kumpulan atas pencapaian tempat ke-4 

Pertandingan Akhir - Innovathon Musim ke 3 anjuran 

ASTRO.  

SLAID 23 & 24: TAYANGAN VIDEO 
 
Hadirin sekalian,  
 
Bagi membentangkan satu persatu kejayaan dan aktiviti 

warga, tentunya program ini akan berlarutan lama. Oleh 

itu, saya ringkaskan dalam bentuk tontonan yang lebih 

santai.  

 

Terima kasih diucapkan kepada penyedia video sorotan 

aktiviti. Tentunya telah banyak malam mereka tidak lena 

mengumpulkan aktiviti tahunan UiTM Cawangan Johor.  

 

Ayuh saksikan tayangan sorotan aktiviti UiTM Cawangan 

Johor bagi kampus Segamat terlebih dahulu dan diikuti 

pula dengan kampus Pasir Gudang.  

 

Selepas itu, kita susuli dengan tayangan video 

Pencapaian Warga UiTM Cawangan Johor bagi tahun 

2025.   

SLAID 25: AGIHAN ZAKAT 
 

Hadirin Sekalian,  

 

Bagi hebahan umum, pada tahun 2025 jumlah kutipan 

zakat UiTM Cawangan Johor adalah sebanyak RM 

827,493.28 dan sedekah sebanyak RM 16,450.00. 

Manakala, agihan zakat pula adalah sebanyak RM 

289,306.29 dan sedekah sebanyak RM 11,649.28. Terima 

kasih atas kecemerlangan Unit Zakat, Sedekah dan Wakaf 

UiTM Cawangan Johor melaksanakan aktiviti serta 

memastikan pengurusan unit ini berlangsung dengan 

telus.  

SLAID 26: OBJEKTIF KUALITI 
 

Hadirin sekalian di layar dipaparkan Objektif Kualiti UiTM 
Cawangan Johor 2026:  

 

A. Semakan kurikulum dijalankan 100% mengikut 

keperluan peringkat Diploma (3 tahun) dan Sarjana Muda 

(5 tahun). 

B. Peratusan graduan On Time: 

Diploma: 90% 

Sarjana Muda: 90% 

Sarjana (Kerja Kursus): 80% 

PhD: 20% 

C. Peratusan CGPA: 

3.50 dan ke atas: 30% graduan Diploma dan Sarjana 

Muda 

3.75 dan ke atas: 40% graduan Sarjana (Kerja 

Kursus) 

D. 90% kadar kebolehkerjaan graduan (GE) dan 

kebolehpasaran graduan (GM), serta lebih 10% graduan 

menjadi usahawan. 

E. 300 penerbitan berindeks setahun, dan lebih 1,500 

menjelang tahun 2030. 

F. Lebih RM1.6 juta geran penyelidikan aktif setahun, dan 

lebih RM8 juta menjelang tahun 2030. 

G. Sekurang-kurangnya 1 produk komersial setiap tahun. 

H. 60% pensyarah berkelayakan PhD menjelang tahun 

2030. 

 

UiTM Cawangan Johor komited untuk memperkukuh 

kualiti akademik melalui semakan kurikulum yang relevan, 

peningkatan prestasi pelajar serta kadar graduasi tepat 

masa. Institusi ini turut memberi penekanan kepada 

kebolehkerjaan graduan, keusahawanan dan 

kebolehpasaran dalam sektor pekerjaan. 

 

Dalam aspek penyelidikan dan inovasi, UiTM Cawangan 

Johor menyasarkan peningkatan penerbitan berindeks, 

perolehan geran penyelidikan serta penghasilan produk 

komersial secara konsisten.  

Usaha ini disokong dengan pemerkasaan tenaga 

akademik melalui peningkatan bilangan pensyarah 

berkelayakan PhD, sejajar dengan aspirasi 

kecemerlangan UiTM Johor menjelang tahun 2030. 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

45 
 



 
 

SLAID 27: 3 SIMPLE RULES 
 

Bukan mudah untuk mencapai objektif yang telah 

disasarkan dan diamanahkan buat kita semua. Tetapi 

saya percaya, hidup ini jika susunannya kita atur dengan 

baik, teliti dengan berhemah dan gerakkan dengan 

semangat juang yang tinggi, Insya Allah takdirnya akan 

baik.  

 

Ada tiga kaedah mudah yang ingin saya kongsikan 

dengan tuan puan sekalian.  

 

THREE (3) simple rules to live by  

Accept your past without regret  

Handle your present with confidence.   

Face your future without fear 

 

Tuan/Puan, Warga UiTM Cawangan Johor yang saya 
kasihi, terimalah masa lalu tanpa penyesalan, hadapilah 

masa kini dengan keyakinan, dan sambutlah masa depan 

tanpa rasa takut, kerana setiap fasa kehidupan 

membentuk siapa kita dan ke mana kita akan pergi. 

SLAID 28: CABARAN 2026 
 
Walaupun pesanan saya tentang hidup itu semudah tiga 

kaedah, namun percayalah cabaran untuk saya dan 

rakan-rakan pentadbir bagi tahun 2026 adalah 

mendebarkan.  

SLAID 29: CABARAN 
 

Tetapi kami sahut cabaran tersebut, untuk melangkah 

gagah pada tahun 2026. Setiap cabaran yang dihadapi 

oleh UiTM Johor bertujuan menjadikan institusi ini lebih 

cemerlang, berdaya saing dan kukuh, bukan melemahkan 

semangat warga kerja, sebaliknya menguatkan iltizam 

untuk terus maju bersama.  

 

Bak kata Dan Reeves; ‘Difficulties in life are intended to 

take us better, not bitter’. Ayuh berlapang dada dan 

bersama-sama saya meneruskan perjuangan.  

SLAID 30: CABARAN: TUAN RUMAH ACARA 
 

Tuan-tuan dan puan-puan, dilayar dipaparkan cabaran 

terbesar bagi UiTM Cawangan Johor bagi tahun 2026. 

InsyaAllah pada tahun ini kita akan menjadi tuan rumah 

bagi enam (6) acara besar iaitu MeTIC 2026, KARISMA 

ke-30, CHAD 2026, 10th IABC 2026, 8th DIIID 2026. 

Tentunya cabaran kewangan menjadi faktor utama, fasiliti 

kampus mahupun kesiapsiagaan warga.  

 

Oleh itu, saya menyeru semua warga untuk bersedia 

menyambut dan menyantuni tetamu kita dari setiap 

pelosok negara. Bukankah tetamu itu rezeki. Saya 

percaya takdir Allah adalah yang terbaik buat UiTM 

Cawangan Johor.  

 

Pada masa yang sama kita patut berbangga kerana diberi 

kepercayaan untuk menjadi tuan rumah bagi acara-acara 

besar ini.  

SLAID 31: CABARAN: TUAN RUMAH ACARA 
 

Berikut merupakan tarikh-tarikh penting bagi acara besar 

yang bakal dianjurkan oleh UiTM Cawangan Johor.  

 

Semoga penganjuran semua majlis ini berjalan dengan 

lancar, teratur serta memberi impak yang bermakna 

kepada warga universiti. 

SLAID 32: KESENJANGAN KEWANGAN 
 

Hadirin sekalian,  

Melangkah ke tahun 2026, YBhg Datuk NC telah 

mewar-warkan tentang kesenjangan kewangan/dana yang 

sedang dihadapi UiTM. Oleh itu, tema belanjawan UiTM 

pada tahun 2026, adalah ‘Kebersamaan Diperkukuh, 
Akademia Diperkasa’.  
 

Bagi UiTM Cawangan Johor saya masih berpegang 

kepada prinsip dua (2) J. Jana dan Jimat. Pastikan 

perbelanjaan diatur dan diurus dengan baik.  

SLAID 33: CABARAN VUCA 
 

Dalam aspek cabaran seterusnya saya ingin menyentuh 

peranan kita sebagai pentadbir dan pendidik. Persekitaran 

global yang tidak stabil, tidak pasti, kompleks, dan kabur 

telah menuntut institusi pendidikan tinggi (IPT) untuk 

berinovasi dan beradaptasi secara berterusan. 

 

Ambil kira VUCA (Volatitilty, uncertainty, complexity and 

ambiguity) dalam setiap proses pengurusan serta 

pengajaran dan pembelajaran (P&P). Hal ini kerana, 

perkembangan sektor pendidikan kini menuntut 

pemerkasaan warga dan mahasiswa. Mahasiswa perlu 

dibekalkan dengan kemahiran insaniah, berkomunikasi, 

berfikir kritis, kestabilan jiwa, kekuatan rohani dan emosi, 

serta kemahiran menyelesaikan masalah. Semoga 

cabaran kita hari ini menjadikan kita lebih baik pada masa 

hadapan.  

SLAID 34: CABARAN KPI 
 

Hadirin Sekalian,  

 

Cabaran seterusnya dalam aspek : KPI (Key Performance 

Indicator) vs KIP (Key Impact Performance). 

 

Sudah tiba masanya kita memandang serius kebitaraan 

UiTM dalam bidang tujahan universiti. KPI ini dibentuk 

tentunya mempunyai asas yang kukuh dan UiTM pastinya 

mampu mendapatkannya.  

 

UiTM mesti cemerlang dalam segala aspek, dari peringkat 

universiti mahupun ke peringkat fakulti. Ilmu itu perlu 

dirakyatkan kerana mahasiswa yang kita didik hari ini 

bakal menjadi tunjang kecemerlangan negara kelak.  

SLAID 35: Esprit  de Corps 
 
Oleh itu, saya menyarankan semua warga untuk bekerja 

dalam pasukan. Berganding bahu dalam mencapai tujuan.  

 

Esprit  de Corps atau dalam Bahasa Melayunya prinsip 

kerja berpasukan:-  

 

- Common Culture 

- Uncompromising Integrity 

- Core Value 

- Constant Respect of People 

- Individual Dignity Entitlement 

 

Bak kata pepatah Melayu, ‘berat sama dipikul, ringan 
sama dijinjing’. Persahabatan dan ukhuwah itu ibarat 

nafas yang mengalir, menguatkan langkah setiap insan 

yang meniti perjalanan hidup.  

SLAID 36: ASPIRASI REKTOR 
 

Hadirin Sekalian,  

Saya tidak mahu mengeluh dengan cabaran, saya mahu 

kita cuba sehabis baik mendepani cabaran. UiTM 

Cawangan Johor telah mempunyai asas dahayuni yang 

baik. Oleh itu, inilah aspirasi yang saya bawakan bagi 

tahun 2026.  

SLAID 37: INGATAN BERSAMA 

 

Semua hadirin pada hari ini,  

 

Usaha memperkukuh apa yang telah dibina dengan 

memperkukuh pencapaian yang telah dibina demi 

kelestarian, memperhebat kecemerlangan berterusan. 

SLAID 38: 5 ASAS PENGUKUHAN 

 

Ingin saya kongsikan komitmen UiTM untuk memperkukuh 

apa yang telah kita bina dan seterusnya memacu 

kecemerlangan yang lebih tinggi.  

 

Pertama, universiti akan terus memantapkan asas tadbir 
urus dengan memperkukuh sistem, dasar dan amalan 

sedia ada agar pengurusan kekal telus, cekap serta 

berintegriti. Tadbir urus yang baik adalah tunjang kepada 

kepercayaan, kelestarian dan keberkesanan organisasi. 

 

Kedua, usaha memperkasa kualiti akademik dan 
penyelidikan akan terus diberi keutamaan. Penekanan 

terhadap penambahbaikan berterusan dalam pengajaran, 

pembelajaran dan penyelidikan berimpak tinggi adalah 

kunci kepada kecemerlangan akademik dan pengiktirafan 

universiti di peringkat nasional dan global. 

 

Ketiga, UiTM komited untuk memperteguh modal insan 
warga universiti. Warga UiTM akan terus diperkasa 

melalui pembangunan bakat, kepimpinan dan budaya 

kerja cemerlang yang selaras dengan visi, misi, falsafah 

serta objektif universiti. 

 

Keempat, universiti akan mengukuhkan jaringan 
kerjasama strategik bersama industri, komuniti dan 
kerajaan negeri. Kerjasama ini bukan sahaja 

memperkasa kebolehpasaran graduan, malah menyokong 

agenda keterlibatan masyarakat dan pembangunan 

negara. 

 

Akhir sekali, segala inisiatif sedia ada akan diteruskan 

secara mampan bagi menjamin kelestarian dan 
keberhasilan jangka panjang universiti, agar setiap usaha 

yang dilaksanakan memberi impak yang berterusan dan 

bermakna. 

 

Sesungguhnya, dengan memperkukuh asas yang sedia 

ada, kita mampu memacu kecemerlangan universiti ke 

tahap yang lebih gemilang. Saya menyeru seluruh warga 

UiTM Cawangan Johor agar terus bekerja sama, 

melangkah seiring dan menjayakan agenda ini demi masa 

depan universiti yang lebih cemerlang. 

SLAID 39: MEMANTAPKAN ASAS TADBIR URUS 

 

Hadirin yang saya hormati, 

 

Agenda pertama yang ingin saya tekankan ialah 

memantapkan asas tadbir urus universiti. Tadbir urus 

yang kukuh bukan sekadar keperluan pentadbiran, tetapi 

merupakan asas kepada kepercayaan, akauntabiliti dan 

kelestarian institusi. 

 

Dalam aspek pematuhan dasar dan audit, universiti 

menyasarkan lebih 95 peratus pematuhan terhadap dasar, 

pekeliling serta keperluan audit dalaman dan luaran. Ini 

mencerminkan komitmen kita untuk memastikan setiap 

proses dan keputusan dibuat berlandaskan peraturan 

serta amalan terbaik. 

 

Seterusnya, dari sudut ketelusan dan integriti, universiti 

memberi penekanan penuh kepada 100 peratus 

pengisytiharan integriti, termasuk pengisytiharan harta dan 

liabiliti. Integriti bukan sekadar prinsip, tetapi budaya kerja 

yang mesti dihayati oleh seluruh warga universiti tanpa 

kompromi. 

 

Seiring dengan arus pendigitalan, universiti turut memberi 

fokus kepada pemerkasaan tadbir urus digital. Sasaran 

kita adalah lebih 80 peratus proses utama dilaksanakan 

secara digital, bagi meningkatkan kecekapan, ketelusan 

serta keberkesanan penyampaian perkhidmatan. 

 

Bagi memastikan pelaksanaan ini dipantau secara 

berterusan, pemantapan asas tadbir urus akan dikawal 

dan dipantau melalui Executive Dashboard UiTM Johor 
yang bakal dibangunkan oleh Bahagian Pentadbiran. 

Pendekatan ini membolehkan pemantauan prestasi 

dilaksanakan secara lebih sistematik, berfakta dan 

berasaskan data. 

 

Sesungguhnya, dengan asas tadbir urus yang mantap, 

universiti akan lebih bersedia untuk melangkah jauh, 

mengurus cabaran dengan berhemah dan memacu 

kecemerlangan secara mampan. 

SLAID 40: MEMPERKASA KUALITI 
 

Tuan-Tuan dan Puan-Puan,  

 

Agenda kedua universiti adalah untuk memperkasa 
kualiti akademik dan penyelidikan secara menyeluruh 

dan berimpak tinggi. Kualiti akademik yang kukuh serta 

penyelidikan yang relevan merupakan teras kepada 

reputasi dan daya saing universiti. 

 

Dalam konteks kualiti pengajaran dan pembelajaran, 

universiti menyasarkan lebih 90 peratus program 

akademik mencapai piawaian akreditasi serta memenuhi 

keperluan COPPA. Sasaran ini menuntut komitmen 

berterusan daripada pensyarah untuk memastikan 

kurikulum sentiasa relevan, dinamik dan memenuhi 

keperluan semasa industri.  

 

Bagi memperkukuh ekosistem penyelidikan, universiti 

akan mempertingkatkan pencapaian geran penyelidikan 

antarabangsa, nasional dan industri di peringkat fakulti. 

Pada masa yang sama, jaringan MoU dan MoA bersama 

universiti antarabangsa, institusi terkemuka serta pihak 

industri akan terus diperkasa bagi menyokong 
kolaborasi akademik yang bermakna. 

 

Universiti turut memberi penekanan kepada penyelidikan 
berimpak tinggi, dengan sasaran peningkatan tahunan 

hasil penyelidikan berimpak, termasuk penerbitan Q1 dan 

Q2, kejayaan memperoleh geran kompetitif serta 

pertambahan penubuhan Research Interest Group (RIG).  

 

Selain itu, peningkatan bilangan projek bersama 

merangkumi penyelidikan, mobiliti akademik, latihan 

industri serta pelaksanaan projek USR dan komuniti akan 

terus diperkasakan bagi memastikan universiti kekal 

relevan dan memberi manfaat langsung kepada 

masyarakat. 

 

Sesungguhnya, melalui pengukuhan kualiti pengajaran, 

kolaborasi akademik yang strategik serta penyelidikan 

berimpak tinggi, saya percaya UiTM Cawangan Johor 

akan terus melahirkan graduan berkualiti dan 

menyumbang secara signifikan kepada pembangunan 

ilmu, industri dan negara. 

 

Justeru, setiap fakulti disasarkan mempunyai 

1- Geran penyelidikan antarabangsa 
1- Geran penyelidikan nasional 
1- Geran industri 
1- MoU/MoA dengan universtiti antarabangsa 
1- MoU/MoA dengan industri 
dan 
1- Projek USR/Komuniti 

SLAID 41: SASARAN 

 

Hadirin yang budiman,  

 

Bagi tahun 2026, universiti menetapkan sasaran yang 

jelas, realistik dan boleh diukur, dengan memberi 

penekanan kepada peranan setiap pensyarah sebagai 

pemacu utama kecemerlangan akademik dan 

penyelidikan. 

 

Setiap pensyarah disasarkan untuk menyumbang 

sekurang-kurangnya satu penerbitan berindeks, sebagai 

bukti penghasilan ilmu yang berkualiti dan relevan. 

 

Pensyarah juga disasarkan untuk memastikan mempunyai 

1 penyelidikan aktif.  

 

Selain itu, universiti menggalakkan penglibatan pensyarah 

dalam sekurang-kurangnya satu projek komuniti, bagi 

memastikan kepakaran akademik dapat diterjemahkan 

kepada manfaat langsung kepada masyarakat dan 

pembangunan setempat. 

 

Pendekatan ini mencerminkan komitmen universiti untuk 

membina budaya akademik yang aktif, produktif dan 

seimbang antara pengajaran, penyelidikan serta khidmat 

kepada masyarakat. Sesungguhnya, dengan sasaran 

yang jelas dan penglibatan menyeluruh warga, universiti 

akan terus melangkah ke hadapan, selari dengan aspirasi 

kecemerlangan dan kelestarian jangka panjang. 

SLAID 42: SASARAN HEA 

 

Para hadirin sekalian,  

 

Bagi memperkukuh agenda Hal Ehwal Akademik (HEA), 

universiti menetapkan beberapa sasaran strategik yang 

menekankan pengantarabangsaan, inovasi pengajaran 

serta kolaborasi global di peringkat fakulti dan jabatan. 

 

Pertama, setiap fakulti dan jabatan disasarkan untuk 

membangunkan sekurang-kurangnya satu kursus MOOC. 

Inisiatif ini bertujuan memperluas akses pembelajaran, 

meningkatkan keterlihatan universiti serta memperkasa 

pendekatan pengajaran digital yang lebih fleksibel dan 

berimpak. 

 

Kedua, universiti mensasarkan setiap fakulti dan jabatan 

mempunyai sekurang-kurangnya satu MoU atau MoA 

bersama universiti antarabangsa. Kerjasama ini akan 

membuka ruang kepada perkongsian kepakaran, 

penyelidikan bersama serta pembangunan akademik 

bertaraf global. 

 

Ketiga, bagi memperkaya pengalaman pembelajaran 

pelajar, universiti akan memperluas program pertukaran 

pelajar atau Summer Camp, melalui kerjasama rentas 

fakulti dan jabatan. Pendekatan ini bukan sahaja 

memperkukuh pendedahan antarabangsa pelajar, malah 

menggalakkan integrasi ilmu dan budaya secara lebih 

holistik. 

 

Keempat, universiti akan menggalakkan pelaksanaan 

Collaborative Teaching bersama rakan strategik 

antarabangsa, bagi meningkatkan kualiti pengajaran, 

perkongsian amalan terbaik serta pemindahan 

pengetahuan merentasi sempadan. 

 

Saya yakin, sasaran ini merupakan salah satu komitmen 

UiTM untuk melahirkan graduan berdaya saing global, di 

samping memperkukuh peranan fakulti dan jabatan 

sebagai peneraju kecemerlangan akademik dan inovasi 

pengajaran. 

SLAID 43: MEMPERTEGUH MODAL INSAN 

 

Hadirin sekalian,  

 

Bagi memperteguhkan Modal Ihsan Warga Universiti, 
berikut merupakan inisiatif yang disyorkan: 

 

1)​Skor kepuasan dan penglibatan warga mencapai 

tahap lebih tinggi melebihi > 95%. 

2)​>85% pelajar terlibat dalam aktiviti kepimpinan, 

usahawan atau kesukarelawan atau 

kesukarelawanan berasaskan pengalaman.  

3)​>85% warga mencapai sasaran prestasi tahunan 

baik hingga cemerlang dalam penilaian tahunan.  

4)​>90% warga universiti mengikuti latihan 

berasaskan kompensasi dan keperluan jawatan.  

 

Selain itu, bahagian/Fakulti dan Unit juga diminta untuk 

menjalankan inisiatif berikut:  

1) Satu (1) Bahagian 1 Projek University Social 
Responsibility (USR). 
2) Satu (1) Bahagian 1 Projek Komuniti.  
3) Satu (1) Fakulti / Bahagian 1 Projek Penjanaan 
Pendapatan Universiti  
4) Satu (1) Fakulti / Bahagian / Unit 1 Projek 
Kelestarian Alam Sekitar (3R - Reduce, Reuse, 
Recycle).  

​  
​ dan  
 
​ 1 Pensyarah 1 Penglibatan Aktiviti Pelajar.  
 

Saya berharap semua bahagian/fakulti/unit dapat 

menjalankan amanah yang diberikan dengan baik.  

SLAID 44: MENGUKUHKAN JARINGAN  
 
Agenda keempat yang ingin UiTM Cawangan Johor 

bawakan adalah Mengukuhkan Jaringan Kerjasama 
Strategik, meliputi aspek kolaborasi berimpak tinggi, 

penglibatan industri dan kerajaan negeri dan keberhasilan 

bersama. Oleh itu, saya menyasarkan  

 

1 Fakulti - 1 Produk Inovasi dan Harta Intelek  
1 Fakulti - 1 Projek Industry on Campus 

SLAID 45: INISIATIF KAMPUS PASIR GUDANG 
 

Bagi Inisiatif Kampus Pasir Gudang 2026, saya 

menyasarkan jaringan kerjasama strategi yang lebih 

kukuh dipertaruhkan. Walaupun kita tidak mampu 

mengubah fasiliti kampus, tetapi saya percaya dengan 

sinergi yang dibentuk akan membawa kampus kita ini 

terus gemilang.  

 

Oleh itu, hubungan strategik bersama rakan strategik 

seperti MRT, Majlis Pembangunan Bakat Johor atau Johor 

Talent Development Council (JTDC) dan Dato' Onn 

Institute (IDO) perlu diperkukuhkan.   

 

Manakala, pemerkasaan mahasiswa dapat dilaksanakan 

melalui pendedahan dan kemahiran berterusan, 

contohnya melalui penubuhan Kelab Aspirasi Malaysia. 

 

Sinergi pada peringkat antarabangsa juga perlu 

dikembangkan. Pengantarabangsaan dan pertukaran akar 

kerjasama boleh dilaksanakan bersama UNAS, SIDGA 

Alloy, POLBAN dan UNRIKA.  

 

Kolaborasi pintar, program sekolah angkat dikembangkan 

dan kolaborasi bersama Kerajaan Negeri Johor melalui 

Program Sekolah Rintis Johor perlu terus diperkukuhkan.  

 

Inisiatif penjenamaan fakulti di mana setiap fakulti 

mempunyai jenamanya tersendiri (high value 

incentives/program).  

 

Terima kasih Dr. Siti Khadijah Alias dan warga Kampus 

Pasir Gudang yang telah merangka cadangan inisiatif 

yang baik. Saya yakin semua inisiatif yang dirancang 

dapat dijalankan dengan jayanya.  

SLAID 46: 15 RSP 

 

Warga kampus yang berada di sini mahupun dalam talian 

sekalian,   

 

Pada tahun 2026, UiTM Cawangan Johor akan 

meneruskan pelaksanaan 15 Projek Khas Rektor, 

merangkumi 12 projek sedia ada yang telah berjalan sejak 

2024 serta tiga (3) projek baharu iaitu RSP 2, RSP 5 dan 

RSP 13 yang dirangka bagi memperkukuh agenda 

strategik universiti.  

 

Tahniah dan syabas diucapkan kepada semua 

Ketua-Ketua Projek RSP atas lantikan yang telah 

diberikan. Semoga amanah ini dapat digalas dengan 

penuh komitmen dan kecemerlangan demi menjayakan 

agenda strategik universiti. Di layar saya lampirkan 15 

projek bersama penyelaras setiap projek. Ambillah 

amanah ini, bersama-sama saya kita majukan kampus 

kesayangan kita ini.  

 

76 
 



 
 

SLAID 47 & 48 : PEMETAAN TERAS IMPAK  
 
Teras impak merupakan kompas strategik yang 

menentukan hala tuju sesebuah institusi. Penjajaran 

strategik yang jelas mampu mengurangkan kekangan 

kewujudan situasi syilo (silo). Kita harus bekerja 

mengikut agenda yang telah digariskan supaya kita 

sederap dan selangkah dengan sistem yang kita ada.  

 

Tadbir urus UiTM berasaskan 1 UiTM: Multisistem. 

Bukan mudah untuk UiTM digerakkan dengan kapasiti 

yang kita ada kini. Oleh itu, teras impak yang jelas akan 

membantu warga berdiri di tapak yang seiring dan 

selangkah.  

 

Mengorak langkah yang sama saya telah membuat 

pemetaan teras impak kepada RSP UiTM Johor 

2026-2028 seperti di layar. Kekangan masa yang kita ada 

tidak memungkinkan saya untuk menjelaskan satu 

persatu. Namun, tuan puan boleh mendapatkan input ini di 

hujung pembentangan. Satu web page telah dibangunkan 

oleh Unit Komunikasi Korporat untuk membekalkan 

semua input pembentangan saya ini. Terima kasih UKK. 

SLAID 49 : KAEDAH PELAKSANAAN  
 

Pelaksanaan aspirasi bukan sekadar langkah teknikal, 

tetapi ia jambatan yang menghubungkan impian (visi) 

dengan kenyataan (hasil). Tanpa kaedah pelaksanaan 

yang sistematik, aspirasi hanya akan kekal sebagai retorik 

atau angan-angan kosong.  

SLAID 50 : THE BARAKAH EFFECT 

 

Para insan cemerlang UiTM Cawangan Johor 

 

Suka saya kongsikan dengan anda semua, bagaimana 

senaskah buku ini mengubah pandangan dan corak 

mentadbir saya sehingga kini. Buku yang saya 

maksudkan bertajuk Ways Barakah Culture 
Outperforms Hustle Culture - The Barakah Effect : 
More With Less hasil nukilan Saudara Mohammed Faris, 

2024. 11 aspek  atau prinsip telah dinyatakan oleh penulis. 

Ayuh sama-sama kita ambil ibrahnya dan amalkan dalam 

kehidupan kita.  

  

Prinsip ‑ prinsip ini secara asasnya membezakan 

pendekatan Barakah Culture yang menitikberatkan niat, 

hubungan rohani, keseimbangan hidup dan manfaat 

bersama daripada Hustle Culture yang lebih menekankan 

pada pencapaian peribadi semata‑mata. 

 

-​ God Centric dan Ego Centric 

-​ Purpose & Impact-Driven v Personal Success-Driven 

-​ Hereafter Focus v Worldly Focus 

-​ Focus on Acceptance from Allah v Focus on Results 

-​ Abundance Mindset v Scarcity Mindset 

-​ Content v Never Satisfied 

-​ Focused v Distracted 

-​ Being Grateful v Seeking Credit 

-​ Tranquility and Presence v Rushed and Busy 

-​ A Sense of Responsibility v Sense of Entitlement 

-​ Small But Consistent Efforts v Big Moves and 

Constant Pivoting 

 

Tuan puan boleh mendapatkan buku ini untuk mentelaah 

dengan lebih lanjut, kerana pekerjaan juga ibadah yang 

disukai oleh Allah. Tentunya kita ingin hidup kita barakah 

dalam segala aspek.  

SLAID 51 : DMS 

 

Satu lagi kaedah yang ingin saya sarankan adalah 

Delivery Management System (DMS) yang meliputi:  

 

Clear outcome 

Single Ownership 

Milestone and Initiatives  

Performance Tracking (RAG) 

Problem Solving Labs  

Leadership Intervention  

 

DMS berasaskan prinsip utama iaitu What gets delivered 
matters more than what gets planned. Apa yang kita 

rancang pada hari ini tentunya berasaskan hasil yang 

ingin digapai. Sebagai pembekal perkhidmatan, kita harus 

bersedia menerima kepelbagaian cabaran. Saya sarankan 

semua Ketua Pusat Tanggungjawab (HOD) untuk 

menggunakan kaedah ini dalam pengurusan bahagian 

masing-masing.  

SLAID 52 : KATA-KATA 

 

Universiti ini melambangkan semangat, perjuangan, dan 

kesetiaan warga serta graduannya seperti mana yang 

digambarkan dalam lagu ‘UiTM Dihatiku’. Sebagai sebuah 

institusi pendidikan Bumiputera yang utama, UiTM terus 

unggul untuk membina masa depan dan membakar 

impian untuk terus gemilang. 

 

Warga UiTM Cawangan Johor yang saya hormati, marilah 

kita bersama-sama memperteguh iltizam, melangkah ke 

hadapan sebagai satu pasukan, dan berganding bahu 

demi kelestarian serta kecemerlangan universiti kita. 

SLAID 53 : MORAL FROM MOVIE 
 

Hadirin sekalian,  

 

Sebelum mengakhiri amanat saya ini, saya ingin 

kongsikan sedikit pengajaran yang saya dapat melalui 

tontonan filem.  

 

Saya menonton filem ini dah lama, tetapi saya suka akan 

bentuk moral yang ditampilkan. Semudah dengan 

kata-kata kita boleh meruntuhkan sebuah keyakinan 

seseorang dan dalam konteks kita tentunya sebuah 

organisasi. 

 

Filem A Thousand Words (2012) yang dibintangi Eddie 

Murphy menonjolkan komedi drama fantasi tentang Jack 

McCall, seorang ejen sastera yang terlalu banyak 

bercakap dan menipu. Selepas menyalahi seorang guru 

rohani, beliau terikat dengan pokok ajaib yang kehilangan 

daun setiap kali beliau berkata-kata. Keadaan ini 

memaksa beliau berhenti bercakap dan menilai semula 

kepentingan komunikasi, kejujuran, serta hubungan 

dengan orang tersayang. Justeru, jagalah lisanmu.  

 

 

Sabda Nabi SAW yang bermaksud : “Seseorang yang 
beriman itu bukanlah daripada golongan yang suka 
mengaibkan orang lain bukan daripada golongan yang 
melaknat orang lain, bukan daripada golongan yang 
suka mencarut, dan bukan juga daripada golongan 
yang suka yang suka berkata-kata keji dan buruk. 
[Riwayat Tirmizi: 1977] 

 

 

 

 

 

 

 

 

 

 

85 
 



 
 

SLAID 54 : SEKIAN, TERIMA KASIH 

Mengakhiri ucapan, terima kasih tidak terhingga 

diucapkan kepada semua jawatankuasa progam amanat 

ini.  

 

Padi huma di celah batu, 

Menuai hasil di waktu pagi, 

Jasa semua sangat membantu, 

Bekerja gigih sepenuh hati.  

 

Buat semua warga, mohon maaf salah silap, tersilap kata 

mohon diampunkan, terlebih kata jika baik simpanlah, jika 

tidak baik jadikanlah sempadan.  

Saya juga pemimpin yang perlukan teguran, perlukan 

nasihat dan dokongan. Jika saya salah tegur-tegurlah, jika 

kita mahu maju bersama-sama ayuh fokus dan terus 

bergerak mengejar masa depan gemilang. Akhir kata, 

saya mendoakan semoga Allah berikan kita; 

Khabar yang baik, 

Kesihatan yang baik, 

Teman yang baik, 

Rezeki yang baik, 

Jalan keluar yang baik, 

Dan kehidupan baik yang lebih baik. 

 

Dari Segamat ke Pasir Gudang berliku jalan,​
Dari hulu Johor ke pesisir beralun cahaya;​
Anak jati Kluang Johor berdiri membawa harapan,​
Menganyam amanat, memimpin warga berjiwa mulia. 

SLAID 55 : QR  
 
Bagi mendapatkan informasi penuh program tuan puan 

boleh scan QR ini dan terus ke laman yang disediakan. 

Terima kasih UKK atas inisiatif cemerlang ini.  

 

Sekian, Wassalam. 

Saya sudahi dengan Wabillahitaufik. 

WalhidayahWassalamualaikum Warahmatullahi 

Wabarakatuh 

 

Prof. Madya Dr. Saunah Zainon 
Rektor 
UiTM Cawangan Johor 
 
12 Feb 2026  

